
Gwasanaeth Nadolig 
Iesu ydy golau’r byd

Mae’n bwysig bod y plant yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges sef hanes y geni gwyrthiol. Os nad oes llawer o blant i gymryd rhan mae’n bosib gadael allan nifer o rannau e.e. yr angylion; ac uno rhai rhannau e.e. rhannau’r cyflwynydd.
Cyflwynwyr 1,2,3,4

Mair

Joseff
Bugail/Bugeiliaid

Gabriel/Angylion

Gŵr/gwŷr doeth

Herod

Os oes gennych chi daflunydd a sgrin mae’n bosib defnyddio’r sleidiau PowerPoint o ‘GwasanaethDolig_plant2ppt’  i gyd-fynd â’r gwasanaeth.

(Sleid 1 : Croeso)
Cyflwynydd 1: Bore da (pnawn da) a chroeso cynnes i’n gwasanaeth Nadolig. Fe wnawn ni ddechrau drwy ganu (cyhoeddi carol/emyn addas).

(Sleid 2: Coeden Nadolig, anrhegion, addurniadau)
Ydych chi wedi dweud un o’r pethau yma ers ddechrau Mis Rhagfyr?
(Brawddeg bob un i wahanol blant, neu rhannu’r brawddegau yn ôl eich anghenion. Mae’n bwysig bod y plant yn rhoi bywyd i’r brawddegau.)

· Roedd ‘na gardiau Dolig yn y siopau Mis Medi.

· Mae bob man rhy brysur.

· Be di pwrpas yr holl wario gwyllt ‘ma? Be am y ‘credit crunch’?

· Mae’n lot o helynt/ffwdan am un diwrnod.

· Dw i’n edrych ymlaen at ginio Dolig.

· Dw i wrth fy modd hefo Mins Peis.

· Mae gas gen i Brussel Sprouts.

· Dw i wedi gwario gormod.

· Mae Dolig yn neis i’r plant.

· Dim ond un siocled bach arall.

Cyflwynydd 1: Ydych chi’n ffraeo wrth roi’r addurniadau Dolig i fyny? Oes gennych chi goeden Nadolig yn eich tŷ?  Ydych chi’n hoffi’r Nadolig?

Pwrpas y Nadolig i Gristnogion ydy i gofio bod Iesu Grist wedi dod i’r byd a byw yn ein canol ni. Galwyd ef yn Immanuel, sef Duw gyda ni. Beth sydd gan hanes ei eni i’w ddweud wrthyn ni heddiw yn (enw eich ardal)? Gawn ni edrych ar yr hanes gyda’n gilydd.

(Sleid 3: Mair ac angel)
Anfonwyd yr angel Gabriel gan Dduw i roi neges arbennig i ferch o’r enw Mair oedd yn byw yn Nasareth. 

Gabriel:  Mair, mae Duw wedi dangos ffafr atat ti! Mae'r Arglwydd gyda thi! 
Cyflwynydd 1: Ond gwnaeth yr angel i Mair deimlo'n ddryslyd iawn. Doedd hi ddim yn deall o gwbl beth roedd yn ei feddwl. 

Gabriel: Paid bod ofn, Mair. Mae Duw wedi dewis dy fendithio di’n fawr. Rwyt ti’n mynd i fod yn feichiog, a byddi di’n cael mab. Iesu ydy’r enw rwyt i’w roi iddo. Bydd yn ddyn pwysig iawn, a bydd yn cael ei alw’n Fab y Duw Goruchaf. Fydd ei deyrnasiad byth yn dod i ben!
Cyflwynydd 1: Er bod Mair yn ofnus ac yn ddryslyd fe wnaeth hi ymateb yn y ffordd iawn, 
Mair: Dw i eisiau gwasanaethu'r Arglwydd Dduw. Felly gad i beth rwyt wedi ei ddweud ddod yn wir.
Cyflwynydd 1: Credodd Mair eiriau’r angel a derbyn mai o Dduw oedden nhw’n dod. Roedd hi’n trystio Duw ac am fod yn ufudd iddo.

(Sleid 4: Joseff ac angel)
Cyflwynydd 2: Beth am Joseff? Roedd o wedi dyweddïo hefo Mair a doedd o ddim yn disgwyl clywed ei bod hi’n disgwyl babi. Buodd o’n meddwl yn dawel fach am ganslo’r briodas, ac roedd ei feddwl yntau yn ddryslyd. Ond, cafodd freuddwyd: gwelodd angel Duw.

Gabriel:  Joseff fab Dafydd, paid petruso mynd â Mair adre i fod yn wraig i ti, am mai'r Ysbryd Glân sydd wedi gwneud iddi feichiogi. Bachgen fydd hi’n ei gael. Rwyt i roi’r enw Iesu iddo, am mai fe fydd yn achub ei bobl o'u pechodau.
Cyflwynydd 2: Pan ddeffrodd Joseff, gwnaeth beth roedd angel Duw wedi ei ddweud wrtho. Unwaith eto dyn ni’n gweld person er ei fod yn ddryslyd a braidd yn ofnus yn derbyn gair Duw ac yn ymateb yn ufudd iddo. Roedd Mair a Joseff wedi dewis credu a bod yn ufudd i beth roedd angel Duw wedi ddweud.

(Sleid 5: Bugeiliaid)
Cyflwynydd 3: Beth am y bugeiliaid allan yn y caeau? Roedd ganddyn nhw lawer o waith i wneud yn y caeau ac ar y bryniau heb deithio i Fethlehem. Roedd bywydau’r bugeiliaid yn eitha anodd; roedden nhw allan ym mhob tywydd, heb fawr o gysgod, yn gwarchod eu defaid rhag anifeiliaid gwyllt. Be oedd eu ymateb nhw i’r angylion?

Bugail/Bugeiliaid:  (yn edrych yn ofnus, dwylo o flaen eu llygaid fel petai nhw’n cael eu dallu.) 

Beth yw’r golau llachar sy’n yr awyr?

Beth sy’n digwydd?

Mae na rywbeth rhyfedd ac ofnadwy yn digwydd.

Gabriel: Peidiwch bod ofn. Mae gen i newyddion da i chi! Newyddion fydd yn gwneud pobl ym mhobman yn llawen iawn. Mae eich Achubwr wedi cael ei eni heddiw, yn Bethlehem (tref y Brenin Dafydd). Ie, y Meseia! Yr Arglwydd! Dyma sut byddwch chi’n ei nabod e: Dewch o hyd iddo yn fabi bach wedi ei lapio mewn cadachau ac yn gorwedd mewn preseb.

Gabriel ac Angylion: Gogoniant i Dduw yn y nefoedd uchaf, a heddwch ar y ddaear islaw a bendith Duw ar bobl.
Bugail/Bugeiliaid: Dewch! Gadewch i ni fynd i Bethlehem, i weld beth mae'r Arglwydd wedi ei ddweud wrthon ni sydd wedi digwydd."
(Cân i’r bugeiliaid a’r angylion os yn bosib, neu cân gynulleidfaol. Mae digon o ddewis o emynau, caneuon a charolau cyfoes yn ymwneud â dathlu a moli.)

(Sleid 6: Gwŷr doeth)
Cyflwynydd 4: Dyn ni wedi clywed yn barod bod Mair, Joseff a’r bugeiliaid wedi gwrando ar eiriau Duw ac ymateb yn ufudd iddyn nhw. Roedd na bobl eraill hefyd yn gwrando ar Dduw.
Gŵr/Gwŷr Doeth (yn cario anrheg(ion)): 

Dyn ni (Rydw i) wedi teithio o wledydd y dwyrain i Jerwsalem. 
Ble mae'r un sydd newydd gael ei eni yn frenin yr Iddewon? 
Gwelon ni (Gwelais i) ei seren yn codi yn y dwyrain, a dyn ni (dw i) yma i dalu teyrnged iddo.

Cyflwynydd 4: Dyma’r seren yn mynd o’u blaen, nes iddi aros uwchben yr union fan lle roedd y plentyn. Roedden nhw wrth eu bodd! 
(Sleid 7: Llawenydd)
Cyflwynydd 1: Roedd Mair yn llawen iawn o wybod ei bod am gael plentyn drwy’r Ysbryd Glân,
Mair: O, dw i’n moli'r Arglwydd! Mae Duw, fy Achubwr, wedi fy ngwneud i mor hapus!
Cyflwynydd 2: Gofalodd Joseff am y baban Iesu, ei garu a’i fagu’n ofalus.
Joseff: Siaradodd angel Duw â mi mewn breuddwyd a dweud bod rhaid i ni ddianc ar unwaith! Dwedodd wrtha i i fynd â’r teulu i’r Aifft, ac aros yno nes i ni glywed ei bod yn saff i ni fynd yn ôl. Roedd Herod yn ceisio dod o hyd i'r plentyn er mwyn ei ladd. Felly codais y teulu ganol nos a gadael am yr Aifft .
Cyflwynydd 3: Dych chi’n meddwl bod y bugeiliaid wedi eu siomi ar ôl teithio i Fethlehem i weld y baban Iesu?
Bugail/Bugeiliaid: 
I ffwrdd â ni, a dyma ni'n dod o hyd i Mair a Joseff a'r babi bach yn gorwedd mewn preseb. Ar ôl ei weld, dyma ni’n mynd ati i ddweud wrth bawb beth oedd wedi digwydd, a beth ddwedodd yr angel wrthyn ni am y plentyn yma.
Roedd pawb glywodd am y peth yn rhyfeddu at beth oedden ni’n ddweud. 
Aethon ni yn ôl i’n gwaith gan ganmol a moli Duw am bopeth roedden ni wedi ei weld a’i glywed. Roedd y cwbl yn union fel roedd yr angel wedi dweud.
Cyflwynydd 3: Naddo, chawson nhw mo’i siomi. Roedden nhw wrth eu bodd yn canmol a moli Duw.
Cyflwynydd 4: Dyn ni wedi clywed yn barod bod y gwŷr doeth wrth eu bodd pan welon nhw’r baban Iesu.
Gŵr/Gwŷr Doeth (yn cario anrheg(ion)): 

Pan aethon ni i mewn i'r tŷ, dyna lle roedd y plentyn hefo’i fam, Mair.

Dyma ni’n disgyn ar ein gliniau o’i flaen a'i addoli.
Wedyn dyma ni’n agor eu paciau a rhoi anrhegion gwerthfawr iddo – aur a thus a myrr.
Cyflwynydd 4: Roedd y gwŷr doeth yn addoli Mab Duw, a roedden nhw’n hapus. Roedd Mair, Joseff a’r bugeiliaid hefyd yn addoli Duw ac yn sylweddoli bod rhywbeth rhyfeddo, wedi digwydd. Roedd o’n amser o ddathlu mawr.

Cân i bawb: cân sy’n dathlu’r geni e.e. Caneuon Ffydd 475, Trysor y Crud
(Sleid 8: Herod)
Cyflwynydd 4: Dyn ni wedi clywed am hapusrwydd Mair, Joseff, y bugeiliaid a’r gwŷr doeth ond, mae na un dyn arall ar ôl. Herod.

Herod: Pan glywais i’r newyddion roeddwn wedi cynhyrfu’n lân. Roedd cynnwrf yn Jerwsalem hefyd. Galwais y prif offeiriaid a’r arbenigwyr yn y Gyfraith i gyfarfod. Gofynnais iddyn nhw, “Ble mae’r Meseia i fod i gael ei eni?” "Yn Bethlehem Jwdea," medden nhw.
Cyflwynydd 4: Oedd Herod yn llawen? Oedd Herod yn chwilio am gyfle i foli Duw?
 Herod: Ar ôl cael gwybod hyn, dyma fi’n galw’r gwŷr doeth i gyfarfod preifat. Ges i wybod ganddyn nhw pryd yn union oedd y seren wedi ymddangos.  Yna dwedais, "Ewch i Bethlehem i chwilio am y plentyn. Yna gadewch i mi wybod pan ddowch o hyd iddo, er mwyn i mi gael mynd i dalu teyrnged iddo hefyd.”

Cyflwynydd 4: Roedd Herod yn chwilio am gyfle i ladd y baban, y Meseia, Mab Duw.
Herod: Es i’n wyllt gynddeiriog pan sylweddolais fod y gwŷr doeth wedi fy nhwyllo. Anfonais filwyr i Bethlehem a’r cylch i ladd pob bachgen bach dan ddwyflwydd oed.

Cyflwynydd 4: Mae’r Beibl yn glir bod yna wahaniaeth mawr rhwng bywydau pobl sy’n credu yn Iesu yr Immanuel, Duw gyda ni, a phobl sy’n gwrthod ei dderbyn. Roedd Herod yn gynddeiriog, yn teimlo bygythiad, ac yn barod i ladd plant bach er mwyn cael gwared â Iesu. 

(Sleid 9: Golau’r byd)
Cyflwynydd 1: Roedd pawb arall yn yr hanes yn hapus, yn addoli ac yn moli Duw. Roedd eu bywydau wedi eu newid am eu bod wedi derbyn Iesu yn llawen.
Cyflwynydd 3: Ydych chi’n hoffi’r Nadolig? ... Nid y siopa, na’r bwyd, na’r anrhegion, na’r addurniadau ond Gŵyl y Geni, yr amser i gofio bod Duw wedi gyrru ei fab i’r byd, i fyw yn ein canol ni. 

Cyflwynydd 2:  Yn Iesu Grist mae bywyd, a’r bywyd hwnnw sy’n rhoi golau i bobl. 
Mae’r golau yn dal i ddisgleirio yn y tywyllwch, a’r tywyllwch wedi methu ei ddiffodd.
Cyflwynydd 4: Gweddïwn: Diolch i Ti O Dduw am yrru dy Fab i’r byd. Diolch ei fod wedi byw yn ein canol ni a’i fod o’n ein deall ni. Am ei fod wedi marw droson ni ar y groes a dod yn ôl yn fyw, dyn ni’n gallu cael bywyd newydd drwy gredu ynddo ef. Helpa ni yn ystod Gŵyl y Geni i gofio’r llawenydd roedd Mair, Joseff, y bugeiliaid a’r gwŷr doeth wedi ei brofi. Helpa ni i gadw Iesu Grist yng nghanol ein dathlu. Amen
Cyflwynydd 1: Gorffennwn ein gwasanaeth drwy ganu (cân addas o’ch dewis).

